
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ 

   СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Во Република Македонија социјалната заштита како област е уредено со Законот за социјалната заштита (“Службен весник на Република Македонија” бр. 79/09,  36/11 и 51/11).

Со предложените измени и дополнувања се врши усогласување со Законот за јавните службеници и со Законот за општата управна постапка.
II. ЦЕЛИ, НАЧЕЛА И ОСНОВНИ РЕШЕНИЈА 

Предлогот на законот за изменување на Законот за социјалната заштита се заснова на истите начела согласно кои е  донесен Законот за социјалната заштита.

Предложените измени и дополнувања на Законот за социјалната заштита ги содржи следниве решенија:

Прашањата во врска со вработувањето, правата и должностите, одговорноста, оценувањето, престанокот на вработувањето, заштитата и одлучувањето за јавните службеници е уредено со Законот за јавни службеници (“Службен весник на Република Македонија” бр. 52/2010 и 36/2011), поради што се наметнува потребата за усогласување на Законот за социјалната заштита со Законот за јавните службеници. 

По однос на усогласувањето со Законот за општа управна постапка, се врши  воедначување на постапките во случаи кога не е донесено решени по жалба, со оглед дека овој закон упатува на остварување на правата во судска постапка  со заведување на управен спор. 

Предложените измени и дополнувања на овој закон се во насока на подобрување на постапките за издавање, продолжување, обновување и одземање на лиценцата за работа на стручните работници во установите за социјална заштита, висината на трошокот за издавање на лиценца, формата, содржината и образецот на лиценцата за работа

III.ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

За спроведување на овој закон, не се потребни дополнителни финансиски средства од Буџетот на Република Македонија.

IV.ПРОЦЕНКА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на овој закон, не се потребни дополнителни финансиски средства од Буџетот на Република Македонија.
ПРЕДЛОГ  на
Закон за изменување и дополнување на Законот за социјалната заштита

Член 1
           Во Законот за социјалната заштита (“Службен весник на Република Македонија” бр. 79/09, 36/11 и 51/11 ), по членот 110 се додаваат  24 нови члена 110-а, 110-б, 110-в, 110-г, 110-д, 110-ѓ, 110-е, 110-ж, 110-з, 110-s,  110-и, 110-ј, 110-к, 110-л, 110-љ, 110-м, 110-н, 110-њ, 110-о, 110-п, 110-р, 110-с, 110-т и 110-ќ, кои гласат: 

                                                 

  „ Член 110-а

Раководните, стручните и стручно – административните работници во јавна установа за социјална заштита, основана од Владата на Република Македонија или општината, Градот Скопје и општините во градот Скопје, кои вршат работи од јавен интерес,  имаат статус  на јавни службеници  и за нив се применуваат прописите за јавни службеници. 

 Вработените во јавните установи за социјална заштита кои вршат помошни и технички работи немаат статус на јавни службеници и во однос на нивните права, обврски и одговорности од работниот однос  согласно со општиоте прописи од работните односи. 

Член 110-б
За стручните јавни службеници, вработени во јавна установа за социјална заштита, кои работат на работи од областа на социјалната заштита, во зависност од видот на образованието, работното искуство, одговорноста и сложеноста на работните задачи, се утврдуваат две звања и тоа:
· самостоен стручен службеник, со стекнати 300 кредити според ЕКТС или завршен VII/1 степен и најмалку две години работно искуство во областа на социјалната заштита и
· стручен службеник, со стекнати 240 кредити според ЕКТС или завршен VII/1 степен, без  или со работно искуство од најмалку  една години во областа на социјалната заштита.
За стручните јавни службеници, вработени во Заводот за социјални дејности, кои работат на работи од областа на социјалната заштита, во зависност од видот на образованието, работното искуство, одговорноста и сложеноста на работните задачи, се утврдуваат две звања и тоа:
· виш стручен службеник, со стекнати 300 кредити според ЕКТС или завршен VII/1 степен и најмалку три години работно искуство во областа на социјалната заштита и

· самостоен стручен службеник, со стекнати 240 кредити според ЕКТС или завршен VII/1 степен, без  или со работно искуство од најмалку  една години во областа на социјалната заштита.

Член 110-в
За вработените во јавна установа за социјална заштита,  кои имаат статус на јавни службеници за прашањата кои се однесуваат на вработувањето, правата и должностите,  одговорноста, оценувањето, престанокот на вработувањето, заштитата и одлучувањето за правата и обврските на јавниот службеник се применуваат одредбите од овој закон, посебниот закон од соодветната област и Законот за јавните службеници. 

Член 110-г
Во јавна установа за социјална заштита, може да се вработи лица кое ги исполнува општите и посебните услови од Законот за јавни службеници, како и другите услови пропишани со актот за систематизација на работните места на установата.

За пополнување на слободно работно место за вршење на работи од јавен интерес во јавната установа за социјална заштита, директорот на јавната установа за социјална заштита донесува одлука за потребата од вработување на јавен службеник.

Со одлуката од ставот  2 на овој член се определува дали пополнувањето на слободното работно место се врши преку вработување на лице по пат на објавување на јавен оглас, со објавување на интерен оглас, со распоредување од вработените јавни службеници или со преземање на јавен службеник од друга јавна установа за социјална заштита.
Доколку пополнувањето на слободното работно место се врши по пат на објавување на јавен оглас,  јавната установа за социјална заштита доставува барање до Агенцијата за администрација заради објавување на јавен оглас за вработување.

Објавувањето на огласот од ставот 4 на овој член и спроведувањето на постапката за избор се вршат согласно Законот за јавните службеници.

Во случаите кога пополнувањето на слободното работно место се врши по пат на објавување на интерен оглас, интерниот оглас се објавува на веб страната и огласната табла на јавната установа за социјална заштита.  Огласот содржи податоци за работното место кое треба да се пополни, посебните услови утврдени со членот 15 и 19 од Законот за јавните службеници, условите пропишани во актот за систематизација на работните места кои треба да ги исполнува јавниот службеник и рокот за пријавување.

                                             
Член 110-д
Јавен службеник вработен во јавна установа за социјална заштита,  кој има соодветно образование, потребно работно искуство во струката и ги исполнува и другите услови утврдени во актот за систематизација на работните места, по потреба на установата или по негово барање може да се распореди на друго работно место согласно актот за систематизација на работните места, или да се преземе во друга јавна установа за социјална заштита, ако за тоа има негова согласност и согласност на одговорните лица на установата.

Вработен во јавна установа за социјална заштита кој нема статус на јавен службеник, а има соодветно образование, потребно работно искуство и ги исполнува и другите услови утврдени во актот за систематизација на работните места на установата, по потреба или по негово барање, по претходно положен испит за јавен службеник, може да биде распореден на работно место со соодветно звање во установата и да се стекне со статус на јавен службеник.

Лицата кои за прв пат се вработуваат во јавна установа за социјална заштита за вршење на работи од јавен интерес и лицата кои се вработуваат на повисоко работно место од претходното во устновата, задолжително извршуваат пробна работа. Пробната работа за избраниот кандидат за јавен службеник со високо образование трае 12 месеци, а за избраниот кандидат со средно образование и лицето кое се вработува на повисоко работно место од претходното, пробната работа трае шест месеци.

Пробната работа и вработувањето на избраните лица од ставот 3 на овој член се врши согласно со одредбите од  Законот за јавните службеници.

Член  110-ѓ

Јавниот службеник во  јавна установа за социјална заштита, лично е одговорен за вршењето на работите и работните задачи од работното место.

Член 110-е

За дисциплински престап, освен повредите утврдени со Законот за јавните службеници, сторени од јавен службеник во јавна установа за социјална заштита се сметаат и:

· непочитување на Кодексот за стручните лица во установите за социјална заштита и

· неизвршување, несовесно и ненавремено извршување на работите и работните задачи при што нема да укаже социјална заштита на лице во положба од социјален ризик.

Член 110-ж
Секој јавен службеник и друго лице, во согласност со закон, има право да поднесе иницијатива за покренување на дисциплинска постапка против јавен службеник во  јавна установа за социјална заштита, која треба да биде образложена.

Предлог за покренување на дисциплинска постапка против јавниот службеник поднесува непосредно претпоставениот јавен службеник односно раководниот службеник или директорот  на јавната установа за социјална заштита.

Член 110-з
Предлог за поведување на постапка за утврдување на дисциплинска одговорност по правило ги содржи следните елементи  :

-лично име на јавниот службеник за кого се поднесува предлогот за поведување на постапка за утврдување на дисциплинска одговорност;

-работно место на кое е распореден јавниот службеник за кого се поднесува предлогот ;

-опис на дејствието/та со кое е извршено кршење на работниот ред и дисциплина или неисполнување на работните обврски;

-наведување на квалификација на дејствието/та од алинејата 3 од став 1 на овој член со конкретно наведување дали тоа според оценка претставува полесно, односно потешко кршење на работниот ред и дисциплина или неисполнување на работните обврски ;

-време, начин и место на вршење на дејствието со кое е извршено кршењето на работниот ред и дисциплина и неисполнување на работните обврски;

-последици што настанале на работниот ред и дисциплина и неисполнување на работните обврски;

-наведување на доказ/и од кои се потврдува таквото однесување, односно доказ што е во прилог на фактот дека е извршено комплетно дејствие (службена белешка, писмен извештај, информација, пријави, изјави од сведоци и сл.);

-наведување на лично име на лице кое може да биде повикано во својство на сведок;

-податок дали јавниот службеник за кого се поднесува предлогот дотогаш одговарал за кршење на работниот ред и дисциплина или неисполнување на работните обврски во јавната установа за социјална заштита и
-податок во врска со предходни наградувања на јавниот службеник.
Во прилог на предлогот од ставот 1 на овој член се доставуваат доказите што се наведени во истиот и други документи што според оценка на предлагачот се од значење за конкретниот случај.
Член 110-s
Директорот на  јавната установа за социјална заштита формира комисија за водење на дисциплинска постапка за дисциплински престап во рок од осум дена од денот на поднесување на предлогот за покренување на дисциплинска постапка.

Комисијата од ставот 1 на овој член е составена од три члена и тоа еден раководен  јавен  службеник и двајца јавни службеници од кои еден со исто или повисоко звање со јавниот службеник против кого се води дисциплинската постапка. Членовите на Комисијата имаат заменици.

Претседателот на комисијата  е  од  редот на раководните јавни службеници.

Комисијата од ставот 1 од овој член, по спроведената дисциплинска постапка му предлага соодветна дисциплинска мерка на директорот на јавната установа за социјална заштита.

Ако комисијата од ставот 1  на овој член утврди  дека јавниот службеик не е одговорен или не се исполнети условите за донесување на решенија за изрекување на дисциплинска мерка му предлага на директорот да го отфрли предлогот, односно да ја запре постапката .

Член 110-и
Дисциплинските мерки против јавниот службеник во јавната установа за социјална заштита ги изрекува директорот на установата, а по предходен писмен извештај од непосредно претпоставениот јавен службеник .

Пред изрекување на дисциплинската мерка јавниот службеник се известува писмено за наводите на извештајот од ставот 1 на овој член што постојат против него и истиот има право да даде усмен или писмен одговор во рок кој неможе да биде пократок од  осум дена.

Доколку јавниот службеник не сака  да го прими известувањето за наводите  во  извештајот од ставот 1  на овој член во рок од три дена, истото ќе биде објавено на огласната табла во седиштето на јавната установа за социјална заштита .

Директорот на јавната установа за социјална заштита во рок од 60 дена од денот на започнување на постапката донесува решение за изрекување на дисциплинска мерка.

Член 110-ј
Против решението за изрекување на дисциплинска мерка, јавниот службеник во јавната установа за социјална заштита има право на жалба во рок од осум дена до Агенцијата за администарција .
Член 110-к
Јавниот службеник во јавната установа за социјална заштита е одговорен за штетата која на работа  или во врска со работата намерно или од крајна небрежност ја предизвикал на  јавната установа за социјална заштита.

Директорот на јавната установа за социјална заштита формира комиисија за утврдување на материјална одговорност на јавниот службеник.

Комисијата од ставот 2 на овој член е составена од претседател и два члена од кои еден е јавен сужбеник а еден е претставник на синдикатот и нивни заменици.  
Претседателот на комисијата е раководен јавен службеник или јавен службеник кој не е со пониско звање од звањето на јавниот службеник против кој се  води постапка за материјалната  одговорност.

Комисијата од ставот 2 на овој член ја утврдува материјалната одговорност за постоење на сторена материјална штета, нејзината висина и начинот на сторување, кој ја предизвикал штетата и кој ќе ја надомести.

Комисијата од ставот 2  на овој член за утврдената фактичка состојба поднесува извештај врз основа на кој  директорот на јавната установа за социјална заштита донесува решение за надомест на штета.

Член 110-л
Предлог за покренување на постапка за утврдување на материјална одговорност против јавниот службеник во јавната установа за социјална заштита поднесува непосредно претпоставениот јавен службеник, односно раководниот службеник или  директорот на установата.

Член 110-љ
Против решението од членот 110-ј став 6 на овој закон јавниот службеник во јавната установа за социјална заштита има право да изјави жалба до Агенцијата за администрација во рок од  осум  дена од денот на врачувањето на решението.

Член 110-м
Јавниот службеник во јавната установа за социјална заштита врз основа на континуирано следење на работењето се оценува од непосредно претпоставениот раководен јавен службеник во  установата.

Член 110-н
Оценувањето на јавниот службеник во јавната установа за социјална заштита се врши со цел да се добие реална слика за стручноста, квалитетот, ефикасноста и ефективноста во извршувањето на работи од јавен интерес утврдени со закон.

Член 110-њ
Оценувањето на јавниот службеник во јавната установа за социјална заштита се врши врз основа на податоците за резултатите од работата и личните квалитети имајки ги во предвид податоците за обуките, наградите, дисциплинските мерки и отсуствата во предходна година.

Член 110-о
При оценување на резултатите од работата, се врши оценување на познавање и примена на прописите и практиките, остварување на работните цели, навремено извршување на работата, квалитетно извршување на работата и организирање на работата во  јавната установа за социјална заштита.

Член 110-п

При оценување на личните квалитети се врши оценување на креативност, иницијативност и заинтересираност за работата, способноста за тимска работа, способноста за работа под притисок и комуникациските вештини.
Член 110-р

Оценувањето се врши на објективен и непристрасен начин, без влијание и притисок од непосредни претпоставени и раководни јавни службеници во јавната установа за социјална заштита врз оценувачот.

Член 110- с
Оценувањето се врши како шестмесечен континуиран процес на вреднување на резултатите од работата и личните квалитети на оценуваниот, кој опфаќа :

-утврдување на работни цели и активности;

-следење и прибирање на податоците во работењето на јавниот службеник во јавната установа за социјална заштита; 

-давање инструкции и совети за подобрување на работењето и
-интервју со јавниот службеник .

Член 110- т
Оценувачот во текот на периодот на оценување, постојано ја следи работата на јавниот службеник во јавната установа за социјална заштита и прибира податоци што се од суштествено значење за оценувањето.

Следењето и прибирањето на податоците подразбира проверка и евидентирање на квалитетот  и квантитетот во оставрување на работните задачи.

При следењето на работата, оценувачот постојано го мотивира јавниот службеник во јавната установа за социјална заштита и му дава инсрукции и совети за подобрување на работењето, му укажува на конкретни детали во работата, на постапките што водат кон успешно работење и на недостатоците  во неговото  работење. 

Член 110- ќ
При оценувањето на работата на јавниот службеник во јавната установа за социјална заштита се применува образецот  за оценување на јавниот службеник пропишан согласно Законот за јавните службеници. “

Член 2

Во членот 103 по ставот 3 се додава нов став 4 кој гласи:

„ Министерот со директорот од став 3 на овој член склучува менаџерски договор.“

Ставовите 4, 5 и 6 стануваат  ставови 5, 6 и 7.
Член 3


Членот 130 се менува и гласи:
“ Член 130

Заводот за социјални дејности дава, обновува, продолжува и одзема лиценци за работа на стручните работници во јавна и приватна установа за социјална заштита, води регистар на издадени, обновени, продолжени и одземени лиценци, спроведува континуирана едукација на стручните работници и проверка на стручните знаења во постапката за издавање на лиценци. 

Лиценцата за работа на стручниот работник во установите за социјална заштита  претставува јавна исправа за работа и се истакнува во просторијата за работа на стручниот работник.

За издавањето, обновувањето, продолжувато и одземањето на лиценци за работа на стручните работници во установите за социјална заштита, проверка на примената на стручното знаење и водењето на регистар за издадени, обновени, продолжени и одземени лиценци,  Заводот за социјални дејности формира Комисија за лиценцирање, по претходна согласност на министерот. Членовите на Комисијата имаат право на надомест за својата работа, во висина утврдена со одлука на министерот.

Комисијата од ставот 3 на овој член е составена од претставници на Заводот за социјални дејности, Министерството, Институтот за социјална работа и социјална политика „Мајка Тереза„ и други соодветни институции, по претходна согласност на министерот. 

Против одлуката на Комисијата може да се изјави жалба до министерот.

Член 4
Членот 131 се менува и гласи:

„Комисијата за лиценцирање донесува програма за проверка на примената на стручното знаења во постапката за издавање лиценца.

Проверката на примената на стручното знаење на стручните работници Комисијата за лиценцирање го остварува три пати годишно во месеците: февруари, јуни и октомври.

Комисијата за лиценцирање донесува програма за облиците, критериумите и бодирањето на стручното усовршување за издавање и обновување на лиценца на стручните работници од установите за социјална заштита.


Обуката што треба да ја поминат стручните работници може да се остварува во рамките на предвидени активности, како и од образовни и други институции, кои ќе ги определи Заводот за социјални дејности.  Остварените часови за стручно усовршување се бодираат од Комисијата за лиценцирање, согласно со ставот 3 на  овој член.

Комисијата за лиценцирање донесува деловник за својата работа.

Комисијата за лиценцирање донесува Кодекс за стручните работници во установите за социјална заштита. 

Трошокот за издавање, обновување и продолжување на лиценцата за работа и за водење на евиденција е на товар на стручниот работник, во висина од  2000 денари, усогласена со порастот на трошоците на живот за претходната година, објавени од Државниот завод за статистика, во јануари за тековната година.
Министерот со општ акт поблиску ги уредува условите, начинот и постапката за издавање, продолжување, обновување и одземање на лиценцата за работа на стручните работници во установите за социјална заштита, формата, содржината и образецот на лиценцата за работа“
Член 5
Членот 130-а се менува и гласи:


„Стручен работник во установа за социјална заштита со високо образование може да се стекне со лиценца за работа, ако има:

· диплома за завршено соодветно високо образование, во зависност од дејноста на установата;

· најмалку 40 часа обука спроведена согласно со Програма за работа на Заводот за социјални дејности и

· успешно ја помине проверката на примената на стручното знаење од Комисијата за лиценцирање.

Стручен работник во установата за социјална заштита со високо обрзование до стекнувањето на лиценца за работа, а најдоцна во рок од 6 месеци од неговото вработување, задолжително треба да ја помине обуката од ставот 1, алинеја 2 од овој член.

По исклучок од ставот 1 на овој член, стручните работници кои работат во установите за социјална заштита пред конституирање на Комисијата за лиценцирање, се стекнуваат со лиценца за работа врз основа на проверка на примената на стручното знаење од Комисијата за лиценцирање.

Лиценцата од став 1 на овој член се издава за период  од пет години.

Стручниот работник најмалку три месеци пред истекот на важноста на лиценцата поднесува барање пред Комисијата за лиценцирање за обновување, односно продолжување на лиценцата за работа.„
Член 6
Членот 130-б се менува и гласи:
„На стручен работник со високо образование може да му се обнови лиценцата за работа ако во периодот на важноста на лиценцата посетил најмалку 20 часа континуирана едукација годишно, спроведена согласно со Програма за работа на Заводот за социјални дејности и доколку  Комисијата за лиценцирање по извршената проверка констатира дека стручниот работник успешно го применува стручното знаење.„

Член 7
Членот 130-в се менува и гласи:

„На стручен работник со високо образование кој од оправдани причини ( болест, породилно отсуство, платено отсуство или друго оправдано привремено отсуство ) што ги утврдува Комисијата за лиценцирање не ги исполнил условите од членот 130-б од овој закон може привремено да му се продолжи лиценцата за работа за наредните шест месеци, под услов во овој период успешно да ја заврши задолжителната обука и проверката на успешноста на примената на стручното знаење од членот 130-б од овој закон. 


По истекот на рокот од шест месеци доколку не се исполнети предвидените услови на стручниот работник му се одзема лиценцата за работа.„

Член 8
Членот 130-г се менува и гласи:
„На стручен работник со високо образование му се одзема лиценцата за работа  во установа за социјална заштита доколку:


- по истекот на рокот за продолжување на лиценцата, не ги исполни условите за обновување на лиценцата, односно нема посетено 20 часа континуирана едукација годишно, согласно со членот 130-б од овој закон и

- Комисијата за лиценцирање по извршената проверка констатира дека стручниот работник не го применува стручното знаење.

За одземената лиценца Комисијата веднаш го известува директорот на установата за социјална заштита, кој е должен да постапи според законот.“

Член  9
По членот 130-г се додава нов член 130-д кој гласи:

„ Член 130-д

На стручниот работник од членот 130-а став 2 кој по истекот од шест месеци од неговото вработување не обезбеди лиценца за работа му престанува работниот однос во установата за социјална заштита.

Член 10
Членовите 198-а, 198-б и 198-в се бришат.

Член  11
Постојните вработени стручни јавни службеници во јавна установа за социјална заштита, кои работат на работи од областа на социјалната заштита ќе се распоредат во повисокото звање, а одредбата од членот  110-б од овој закон ќе отпочне да се применува од март 2012 година. 
Член  12
Подзаконските акти предвидени со овој закон, министерот ќе ги донесе во рок од 15 дена од денот на влегувањето во сила на овој закон. 

Член 13

Подзаконските акти предвидени со овој закон министерот  ќе ги донесе во рок од три месеци од денот на  влегување во сила на овој закон.

Член 14
Се овластува Законодавно-правната комисија на Собранието на Република Македонија да утврди пречистен текст на Законот за социјалната заштита.
Член 15

Овој закон влегува во сила осмиот ден од денот на објавувањето во ”Службен весник на Република Македонија“.

ОБРАЗЛОЖЕНИЕ 

I.ОБЈАСНУВАЊЕ НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СОЦИЈАЛНАТА ЗАШТИТА

Со членот 1 се предлага дополнување на Законот за социјалната заштита со  24 нови члена со кој се предвидува  раководните, стручните и стручно – административните работници во јавна установа за социјална заштита, основана од Владата на Република Македонија или општината, Градот Скопје и општините во градот Скопје, кои вршат работи од јавен интерес,  да имаат статус  на јавни службеници  и за нив да се применуваат прописите за јавни службеници.  
Се врши прецизирање на одредбите кои се применуваат на јавните службеници во  јавните установио за социјална заштита, а кои се однесуваат на утврдување на звања, начинот и постапката за вработување, распороедување, одговорност, диспиплинска постапка за утврдување на одговорност, надомест на штета и оценување на јавните службениици. 

Со член 2  се пропишува дека минстерот за  труд и доцијална политика со избраните директори на јавните установи за социјална заштита, основани од Владата на Република Македонија склучува менаџерски договор.
Со членовите од  3 до 9  се врши допрецизирање на одредбите за  условите, начинот и постапката за давање, обновување, продолжување и одземање на лиценца за работа на стручните работници во установите за социјална заштита. Воедно се врши прецизирање на составот и работата на Комисијата за лиценцирање.

Со членот 10  се врши усогласување со Законот за општата управна постапка, така што во второстепена постапка по жалба се применуваат одредбите од овој закон кои упатуваат на остварување на правото преку заведување на управен спор.

Со членот 10 се утврдува периодот на усогласување на статусот на постојните стручни лица во установите за социјалната заштита во постапката за стекнување со звање на јавен службеник, утврдено во предлогот.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Постои меѓусебна поврзаност на предложените решенија со Законот за јавните службеници и со Законот за општа управна постапка.

III. ПОСЛЕДИЦИ КОИ ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените решенија ќе се изврши  утврдување на статусот на кадрите во јавните установи за социјална заштита.

ТЕКСТ НА ОДРЕДБИТЕ ОД ЗАКОНОТ ЗА СОЦИЈАЛНАТА ЗАШТИТА КОИ СЕ МЕНУВААТ

Член 103

Со јавната установа за социјална заштита раководи директорот.

За директор на јавна установа за социјална заштита се избира лице кое покрај општите услови утврдени со закон, има високо образование утврдено со статутот на установата во зависност од природата на дејноста на јавната установа, да има четири години работно искуство по дипломирањето и подготвена програма за раководење со установата.

Директорот на јавната установа, основана од Владата го избира и разрешува министерот.

Директорот се избира врз основа на јавен конкурс.

Мандатот на директорот на установата трае четири години, со можност повторно да биде избран.

Директорот на јавната установа основана од општината, Градот Скопје и

општините во градот Скопје, го избира и разрешува градоначалникот на општината, на Градот Скопје и на општините во градот Скопје
Член 130

 Заводот за социјални дејности дава и одзема лиценци за работа на стручни лица во установите за социјална заштита, води регистар на издадени и одземени лиценци и спроведува континуирана едукација на стручните лица во постапката за давање на лиценци. 

За издавањето и одземањето на лиценци за работа на стручни лице во установите за социјална заштита, проверка на стручното знаење и водењето на регистар за издадени и одземени лиценци, Заводот за социјални дејности формира Комисија за лиценцирање, составена од претставници на Заводот за социјални дејности, Министерството, Институт за социјална работа и социјална политика, други соодветни факултети и институции, по претходна согласност на министерот. 

Против одлуката на Комисијата за лиценцирање од став 2 на овој член, за издадена односно одземена лиценца за работа, може да се изјави жалба до министерот.

Член 131

Комисијата за лиценцирање донесува програма и деловник за работа.

Комисијата за лиценцирање донесува Кодекс за стручните лица во установите за социјална заштита. 

Трошокот за издавање на лиценцата за работа е на товар на стручното лице.

Министерот со општ акт поблиску ги уредува условите, начинот и постапката за издавање, продолжување, обновување и одземање на лиценцата за работа на стручните лица во установите за социјална заштита,  висината  на трошокот за издавање на лиценца, формата, содржината и образецот на лиценцата за работа.

 Член 130-а
Стручно лице во установа за социјална заштита со високо образование може да се стекне со лиценцата за работа, ако има:

· диплома за завршено соодветно високо образование, во зависност од дејноста на установата;

· најмалку 40 часа обука спроведена согласно со Програма за работа на Заводот за социјални дејности и

·  успешно ја помине проверката на имплементацијата на стручното знаење од Комисијата за лиценцирање.

По исклучок од став 1 на овој член, стручните работници кои работат во установите за социјална заштита пред конституирање на Комисијата за лиценцирање, се стекнуваат со лиценца за работа врз основа на проверката на имплементацијата на стручното знаење од Комисијата.

Лиценцата од став 1 на овој член се издава за период  од пет години.

Член 130-б
На стручен работник со високо образование може да му се обнови лиценцата за работа ако во периодот на важноста на лиценцата посетил најмалку 30 часа континуирана едукација, спроведена согласно со Програма за работа на Заводот за социјални дејности и доколку  Комисијата за лиценцирање по извршената проверка констатира дека лицето успешно го иплементира стручното знаење.

Член 130-в


На стручен работник со високо образование кој не ги исполнил условите од член 130-б од овој закон може привремено да му се продолжи лиценцата за работа за наредните шест месеци, под услов во овој период успешно да ја заврши обуката и проверката на успешноста на имплементирање на стручното знаење од член 130-б од овој закон.

Член 130-г
На стручен работник со високо образование му се одзема лиценцата за работа  во установа за социјална заштита доколку:

-  по истекот на рокот за продолжување на лиценцата, не ги исполни условите за обновување на лиценцата, односно нема посетено 30 часа континуирана едукација, согласно со член 130-б од овој закон и

-   Комисијата за лиценцирање по извршената проверка констатира дека лицето не го иплементира стручното знаење.“

                                                           

Член 198-а

Министерот во постапката за утврдување на исполнетост на условите за почеток со работа на установа за социјална заштита, впишување на здружение во регистарот на здруженија од областа на социјалната заштита и издавање дозвола за самостојно вршење на работи од социјална заштита како професионална дејност од физичко лице, е должен да донесе решение во рок од 60 дена од денот на поднесувањето на барањето со потребната документација.

Министерот во постапката по жалба против решението на центарот од членот 197 на овој закон, е должен да донесе решение во рок од 60 дена од денот на поднесување на жалбата.

Член 198-б

Доколку министерот не донесе решение, односно не донесе решение за одбивање на барањето во рокот од членот 198-а став 1 на овој закон, подносителот на барањето има право во рок од три работни дена да поднесе барање до писарницата на министерот и министерот да донесе решение.

Формата и содржината на образецот на барањето од ставот 1 на овој член ги пропишува министерот.

Кон барањето за донесување на решение од ставот 1 на овој член, подносителот на барањето поднесува копија од барањето на членот 198-а став 1

од овој закон.

Министерот е должен во рок од пет работни дена од денот на поднесувањето на барањето од ставот 1 на овој член до писарницата на министерот, да донесе решение со кое барањето од членот 198-а став 1 на овој закон е уважено или одбиено. Доколку министерот нема писарница, барањето се поднесува во писарницата на Министерството.

Доколку министерот не донесе решение во рокот од ставот 4 на овој член, подносителот на барањето може да го извести Државниот управен инспекторат во рок од пет работни дена.

Државниот управен инспекторат е должен во рок од десет дена од денот на приемот на известувањето од ставот 5 на овој член да изврши надзор во Министерството дали е спроведена постапката согласно со закон и во рок од три работни дена од денот на извршениот надзор да го информира подносителот на барањето.

Инспекторот од Државниот управен инспекторат по извршениот надзор согласно со закон донесува решение со кое го задолжува министерот во рок од десет дена да одлучи по поднесеното барање, односно да го уважи или одбие барањето и да го извести инспекторот за донесениот акт. Кон известувањето се доставува копија од актот со кој одлучил по поднесеното барање.

Доколку министерот не одлучи во рокот од ставот 7 на овој член, инспекторот ќе поднесе барање за поведување прекршочна постапка за прекршок утврден во Законот за управната инспекција и ќе определи дополнителен рок од пет работни дена, во кој министерот ќе одлучи по поднесеното барање за што во истиот рок ќе го извести инспекторот за донесениот акт. Кон известувањето се доставува копија од актот со кој одлучил по поднесеното барање. Инспекторот во рок од три работни дена го информира подносителот на барањето.

Доколку министерот не одлучи и во дополнителниот рок од ставот 8 на овој член, инспекторот во рок од три работни дена ќе поднесе пријава до надлежниот јавен обвинител и во тој рок го информира подносителот на барањето.

Доколку инспекторот не постапи по известувањето од ставот 5 на овој член, подносителот на барањето во рок од пет работни дена има право да поднесе приговор до писарницата на директорот на Државниот управен инспекторат.Доколку директорот нема писарница, пригооворот се поднесува во писарницата на седиштето на Државниот управен инспекторат.

Директорот на Државниот управен инспекторат е должен во рок од три работни дена од денот на приемот да го разгледа приговорот од ставот 10 на овој член и доколку утврди дека инспекторот на постапил по известувањето од подносителот на барањето од ставот 5 на овој член или не поднесе пријава согласно со ставот 9 на овој член, директорот на Државниот управен инспекторат ќе поднесе барање за поведување прекршочна постапка за прекршок утврден во Законот за управната инспекција на инспекторот и ќе определи дополнителен рок од пет работни дена во кој инспекторот ќе изврши надзор во Министерството дали е спроведена постапката согласно со закон и во рок од три работни дена од денот на извршениот надзор да го информира подносителот на барањето за преземените мерки.

Доколку инспекторот не постапи и во дополнителниот рок од ставот 11 на овој член, директорот на Државниот управен инспекторат ќе поднесе пријава до надлежниот јавен обвинител против инспекторот и во рок од три работни дена ќе го информира подносителот на барањето.

Во случајот од ставот 12 на овој член, директорот на Државниот управен инспекторат веднаш, а најдоцна во рок од еден работен ден, ќе овласти друг инспектор да го спроведе надзорот веднаш.

Во случајот од ставот 13 на овој член, директорот на Државниот управен инспекторат во рок од три работни дена ќе го информира подносителот на барањето.

Доколку директорот на Државниот управен инспекторат не постапи согласно

со ставот 11 од овој член, подносителот на барањето може да поднесе пријава до надлежниот јавен обвинител во рок од осум работни дена.

Доколку министерот не одлучи во рок од ставот 8 на овој член, подносителот на барањето може да поведе управен спор пред надлежниот суд.

Постапката пред Управниот суд е итна.

Подзаконскиот акт од ставот 2 на овој член се донесува во рок од 15 дена од денот на влегувањето во сила на овој закон.

По донесувањето на подзаконскиот акт истиот веднаш, а најдоцна во рок од 24 часа се објавува на веб страницата на Министерството за труд и социјална политика.

Член 198-в

Доколку министерот не донесе решение во рокот од членот 198-а став 2 на овој закон, подносителот на жалбата може да го извести Државниот управен инспекторат во рок од пет работни дена.

Државниот управен инспекторат е должен во рок од десет дена од денот на приемот на известувањето од ставот 1 на овој член да изврши надзор во Министертвото дали е спроведена постапката согласно со закон и во рок од три работни дена од денот на извршениот надзор да го информира подносителот на жалбата.

Инспекторот од Државниот управен инспекторат по извршениот надзор согласно закон донесува решение со кое го задолжува министерот во рок од десет дена да одлучи по жалбата, односно да ја уважи или одбие жалбата и да го извести инспекторот за донесениот акт. Кон известувањето се доставува копија од актот со кој одлучил по поднесената жалба.

Доколку министерот не одлучи во рокот од ставот 3 на овој член, инспекторот ќе поднесе барање за поведување прекршочна постапка за прекршок утврден во Законот за управната инспекција и ќе определи дополнителен рок од пет работни дена, во кој министерот ќе одлучи по поднесената жалба за што во истиот рок ќе го извести инспекторот за донесениот акт. Кон известувањето се доставува копија од актот со кој одлучил по поднесената жалба. Инспекторот во рок од три работни дена го информира подносителот на жалбата за преземените мерки.

Доколку министерот не одлучи и во дополнителниот рок од ставот 4 на овој член, инспекторот во рок од три работни дена ќе поднесе пријава до надлежниот јавен обвинител и во тој рок го информира подносителот на жалбата за преземените мерки.

Доколку инспекторот не постапи по известувањето од ставот 1 на овој член, подносителот на жалбата во рок од пет дена има право да поднесе приговор до писарницата на директорот на Државниот управен инспекторат. Доколку директорот нема писарница, приговорот се поднесува во писарницата на седиштето на Државниот управен инспекторат.

Директорот на Државниот управен инспекторат е должен во рок од три работни дена од денот на приемот да го разгледа приговорот од ставот 6 на овој член и доколку утврди дека инспекторот не постапил по известувањето од подносителот на жалбата од ставот 1 на овој член или не поднесе пријава согласно со ставот 5 на овој член, директорот на Државниот управен инспекторат ќе поднесе барање за поведување на прекршочна постапка за прекршок утврден во Законот за управната инспекција на инспекторот и ќе определи дополнителен рок од пет работни дена во кој инспекторот ќе изврши надзор во Министерството дали е спроведена постапката согласно со закон и во рок од три работни дена од денот на извршениот надзор да го информира подносителот на жалбата за преземените мерки.

Доколку инспекторот не постапи и во дополнителниот рок од ставот 7 на овој член, директорот на Државниот управен инспекторат ќе поднесе пријава до надлежниот јавен обвинител против инспекторот и во рок од три работни дена ќе го информира подносителот на жалбата за преземените мерки.

Во случајот од ставот 8 на овој член, директорот на Државниот управен веднатш, а најдоцна во рок од еден работен ден, ќе овласти друг инспектор да го спроведе надзорот веднаш.

Во случајот од ставот 9 на овој член, директорот на Државниот управен инспекторат во рок од три работни дена ќе го информира подносителот на жалбата за преземените мерки.

Доколку директорот на Државниот управен инспекторат не постапи согласно со ставот 7 од овој член, подносителот на жалбата може да поднесе пријава до надлежниот јавен обвинител во рок од осум работни дена.

Доколку министерот не одлучи во рок од ставот 4 на овој член, подносителот на жалбата може да поведе управен спор пред надлежниот суд.

Постапката пред Управниот суд е итна.

Подзаконскиот акт од ставот 2 на овој член се донесува во рок од 15 дена од денот на влегувањето во сила на овој закон.

По донесувањето на подзаконскиот акт истиот веднаш, а најдоцна во рок од

24 часа се објавува на веб страницата на Министерството за труд и социјална политика.
